
தமிழர் வரலாறு





பழிக்கவும் வாய்ப்பாக மேற்கொள்ளப்பட்டுளது. தோழி, தலைவியைத், தோழி என விளித்து, "நம் கருத்திற்கு இசைந்தவாறெல்லாம் அகவல் பாட்டைப் பாடுவோம் வருக" என அழைக்க, அதற்கு இசைந்த தலைவி, "அழகிய தினைப்புனத்தில், முகத்திற்குப் பொருத்தமான கண்ணையும், மகிழ்வூட்டும் மொழியையும் உடைய மகளிர் நல்லார், நாணி நிற்பது போல, முற்றித் தலைதாழ்ந்து கிடக்கும் தினைக்கதிரை உருவி, சந்தன மரத்தால் செய்த உரலில் இட்டு, முத்துப்படுமளவு, முற்றிய யானைக் கொம்பால் ஆன உலக்கைகளை இருவரும் மாறி மாறி ஒச்சிக்குற்றிய வாறே, மருந்து அறியாக் காதல் நோயை நமக்குத் தந்த தலைவனுக்கு உரிய பயன்மிகு மலையை வாழ்த்தி நாம் விரும்பிய வாறெல்லாம் பாடுவோமாக" என இசைந்தாள். தலைவியின் இசைவு கிடைக்கவே, தோழி, "அழகிய நெற்றியினையும், அழகை மிகுவிக்கும் கூந்தலினையும், மூங்கில் போலும் மென்மையும் பெருமையும் வாய்ந்த தோளினையும், மணம் நாறும் கதுப்பினையும் உடையவளே! மூங்கில் ஒலிக்கும் அவன் மலையைப் புகழ்ந்து நீயும் ஒன்றுபாடு பின்னர், யானும் ஒன்று பாடுகின்றேன்" என்றாள்.




"அகவினம் பாடுவாம் ; தோழி! அமர்க்கண்,

நகை மொழி, நல்லவர் நாணும் நிலைபோல் 

தகைகொண்ட ஏனலுள் தாழ்குரல் உரீஇ 

முகைவளர் சாந்து உரல், முத்தார் மருப்பின் 

வகைசால் உலக்கை வயின்வயின் ஒச்சிப் 

பகையில் நோய் செய்தான் பயமலை ஏத்தி

அகவினம் பாடுவாம் நாம் 

ஆய்நுதல் அணிகூந்தல் அம்பணைத் தடமென்தோள் 

தேனாறு கதுப்பினாய்! யானும் ஒன்று ஏத்துகு ; 


வேய்நரல் விடரகம் நீ ஒன்று பாடித்தை."  -குறிஞ்சிக்கலி: 1 : 1-10: 



{{Nop}}

